
Акыркы жылдарда журналист кесибинин мазмуну, багыттары заманбап медиа 

мейкиндигинин структуралык көп түрдүүлүгүнүн таасири менен улам толукталып барат. 

Муну менен бирге эле массалык маалымат каражаттары да жаңы багыттарга жана 

түшүнүктөрдүн формасына ээ болууда. Салтка айланган телекөрсөтүү, радио, газета жана 

журналдардан сырткары, ММК практикасына мультимедиалык, маалыматтык, медиалык, 

глобалдык проектилер киргени талашсыз. Бул инновациялык багыттар журналистикадагы 

өнүгүү жөрөлгөлөрү болгону менен, аймактардын медиа тармактарына адистерди чыгарууда 

салттуу даярдоо жоболорун өзгөрттү жана болочок адистердин билимдеринин жаңы 

принциптерин кабыл алды.  

Биздин жашоо мындан ары эми маалыматтык жана коммуникациялык 

технологиялардан ажырабайт. Бүгүнкү күндө Интернет  же дүйнөлүк желе маалыматтын 

негизги булагы болуп саналат. Интернеттин жардамы менен түрдүү электрондук 

китепканаларга кире алуу мүмкүнчүлүгү; түрдүү кат- кабарларды, документтерди, аудио, 

видео, фотоматериалдарды жөнөтүү жана кабыл алуу; акыркы жаңылыктар менен кабардар 

болуу; жадагалса дистанциондук түрдө чет тилдерин өздөштүрүү; конкурстарга, 

конференцияларга катышуу; өзүнүн жеке сайтын ачуу жана башка мүмкүнчүлүктөр чексиз 

болгондуктан, учурда күнүмдүк медиа мейкиндикте такталбаган же жалган маалыматтарды 

сапатсыз жарыялоо күч алып барат. 2017-жылдын аягында Медиа Полиси институту “Сорос-

Кыргызстан” фондунун каржылоосу менен калктын медиа сабаттуулук даражасын баалоо 

боюнча изилдөө жүргүзгөн. Сурамжылоонун жыйынтыгы боюнча, респонденттердин 71,8% 

Интернет тармагына жеткиликтүү болуп чыккан. Ошондой эле алардын үчтөн экиси 

күнүмдүк турмушта смартфон колдоно тургандыгы белгилүү болгон [1]. 

Интернеттин жеткиликтүүлүгү жана анын байланыш аянтча катары популярдуулугу 

калктын медиа керектөөсүн да өзгөрттү. Ошол эле учурда элдин керектөөсү үчүн социалдык 

тармактар, онлайн массалык каражаттар жана аны менен кошо мессенджерлер күрөшүүдө. 

Маалымат берүүдө ыкчамдык талап кылынган сайын жогоруда айтып өткөндөй такталбаган, 

жалган же болбосо заманбап тил менен атаганда фейк (англис тилинен которгондо "жалган, 

жасалма") жаңылыктардын көбөйүшүнө алып келүүдө. 2017-жылы англис тилиндеги эң 

байыркы Коллинз сөздүгүнүн маалыматына ылайык, ″фейк жаңылыктар″ (fake-news) сөз 



айкашы көп колдонулганы үчүн глобалдуу көрүнүш болуп эсептелген. Коркунучтуусу, фейк 

кабарлар кесиптик журналистикага, демократиялык институттарга элдин ишениминин 

жоголушуна, ошондой эле демократиялык чечим кабыл алууга тоскоолдук жаратышы 

мүмкүн жана көпчүлүк журналисттердин компетенттүүлүгүнө шек келтирүүдө.  

Интернет дүйнөлүк желесиндеги журналисттин ишмердүүлүгү бир топ татаалыраак. 

Юридикалык чаралардын көрүлүүсү эскертилсе да (провайдерлердин жабылып калышы, 

сеттердин блакировкаланышы, блогерлердин жоопко тартылары) коом каалаган жыйынтык 

бере элек. Тыюу салуулар жана блокировкалар жалпыга маалымдоо каражаттарынын 

эркиндиги үчүн мейкиндикти чектеп койгондой болсо да, 2017-жылы Би-би-си бүткүл 

дүйнөлүк кызматынын буюртмасы менен жүргүзүлгөн изилдөөгө ылайык, дүйнө жүзүндө 

Интернет колдонуучулар жалган кабарлардын улам барган сайын катуу жайылып жатканына 

тынчсызданганы менен, сурамжылоого катышкандардын 60% Интернеттин мамлекет 

тарабынан жөнгө салынуусуна каршы болушкан [2]. Мындан улам адам укуктарын сактоо 

милдетин камтыган демократиялык баалуулуктарга таянган укуктук мамлекет катары 

Кыргызстан маалыматтык тобокелдиктер менен күрөшүү үчүн өзүнө билим берүү жана 

агартуу жолун тандап алса болот. 

Жогоруда айтылган себептерден улам, журналисттик билимдин максатын жана 

милдетин толугу менен өзгөртүү, кесипкөй журналисттерди даярдоонун концепциясын 

кайрадан карап чыгуу гана эмес, ошондой эле студенттердин жалпы маданияттык жана 

профессионалдык кемпетенцияларын, инсандык сапаттарынын маанилүүлүгүн, 

чыгармачылык демилгелерин калыптандырууга багыттоо зарылчылыгы турат.    

Заманбап маалыматтык жана коммуникациялык технологиялар билим берүү 

процесстерин индивидуалдаштырууга жана активдештирүүгө мүмүкүнчүлүк берет, медиа 

окутуунун усулдарына жана мазмунуна принципиалдуу өзгөрүүлөрдү киргизет. Электрондук 

медиалар материалдарды жакшыраак кабыл алууга жана эске тутууга жогорку деңгээлде 

таасир берип, тарбиялоонун көп мүмүкүнчүлүктөрүнө ээ жана билим алуучулардын дүйнө 

таанууга болгон мотивдерин арттырат. Адистерди даярдоо процессинде электрондук 

медиаларды колдонууда психологиялык-педагогикалык өзгөчөлүктөрдү эске алуу билим 

берүү системасынын кайра түзүлүүсүндө негизги мааниге ээ. Бул нерселерди ар дайым эске 

алуу жана туура түшүнүү заманбап педагогдордун учурдагы маалыматтар дүйнөсүнүн ылдам 

өзгөрүүсүнө, жаш муундардын маалыматка болгон жаңы талаптарына жараша өнүгүүсүнө 

көмөктөшөт. Болочок адистер түрдүү кырдаалдарда туура чечим кабыл алууга, өзүнүн 

профессионалдык квалификациясын жогорулатуу процессинде медианы билгичтик менен 

колдонууга багыт берүүгө мүмкүнчүлүк алат.  

Көпчүлүк педагогдор медианы дидактикалык жана тарбиялоо мүмкүнчүлүктөрүн 

аңдабастан эле көргөзмө принцибин реализациялоодо гана колдонуп келишет. Учурда 

педагогдорду максаттуу даярдоо, маалыматтарды кабыл алуунун көндүмдөрүн иштеп чыгуу, 

визуалдуу образдардын вербалдык копияларын түзүү жөндөмдөрүн, маалыматтардын 

мазмундуу өзгөчөлүктөрүн түшүнүп жана аны практикалык ишмердүүлүгүндө колдонууну 

үйрөтүү зарыл. Заманбап шартта педагогдордон маалыматтык маданиятка жана 

информациялык чөйрөдө негизги билимге ээ болуусу, маалымат ташкынында туура багыт 

таба билүүсү талап кылынуусу керек. 

Журналистиканын педагогикасынын өнүгүү баскычтарынын учурдагы абалдарын 

аңдап көрүүгө аракет кылып көрсөк. Педагогика (грек сөзүнүн paidos + ago "бөбөк + 

жетелейм, тарбиялайм") азыркы учурда кең мааниде түшүндүрүлөт – тарбиялоо жана окутуу 

тууралуу илим, ошондой эле илимге негизделген практика катары да түшүндүрүлөт [3]. Бул 

фактор адамдын өнүгүүсүндө, конкреттүү айтканда, билим курсун аяктаган журналисттин 

калыптанышында көптөгөн жана түрдүү процесстерин камтыйт. Методика (грек сөзүнүн 

мethodos "багыт, ыкма") педагогиканын бутагы, окутуунун предмети жана практикалык 

ишмердүүлүк катары билим берүүнүн каражаттарына: окутуу процесстерин уюштуруу, 

окутулуп жаткан предметтерди структурага салуу, аудитория менен иштөөдө технологиялык 

жактарга негизделет.  



Журналисттик билим берүү дисциплиналардын структурасы катары, окутуунун 

мазмуну катары гана белгиленип жүрөт, бирок адистештирилген ишмердүүлүк катары жана 

теоретикалык билимдин мүнөздүү чөйрөсү, же болбосо журналистиканын педагогикасы 

катары каралган эмес. Албетте, бул түшүнүк журналистика боюнча адабияттарда 

кезиктирилбейт, бирок журналистика билим берүү чөйрөсүндө өзгөчө орунда турат. Бир 

жагынан ЖОЖдук адистердин тобунда тең укуктуу туруп, бирдей эле стандарттар жана 

окутуунун эрежелери каралган. Дагы бир тарабынан ишмердүүлүктүн түрү катары 

публикалуулугу менен айырмаланып, бардык активдүү жарандарга жеткиликтүүлүгү, 

плюралисттик мазмуну менен өзгөчөлөнөт.  

Учурда медиа менен алектенип жаткан ишкерлердин бир гана басма түрүндө чыгып 

жаткан басылмасын же телеканалын жолуктуруу кыйын. Бир эле мезгилде басма сөздүн же 

телеканалдын дүйнөлүк желеде жеке сайты, радиостанциясы, түрдүү социалдык сеттерде 

баракчасы болушу мүмкүн. Ошондой эле учурда бир гана репортердук ишмердүүлүк менен 

алектенген журналистти жолуктуруу да кыйын. Заманбап платформалар универсалдуу текст, 

үн жана видео менен иштөө сапаттары - универсалдуу журналисттин ишинин талабы. 

Британиялык Девид Рэндал, ″Универсалдуу журналист″ (1992) китебинин автору, өз 

эмгегиндеги кириш сөзүндө: ″Бардык россиялык журналисттерге жана репортерлорго 

универсалдуу журналистика деген түшүнүктү мага бергендиктери үчүн алкыш айтып 

багыштайм″ - деген пикир жазган. Албетте, медиа дүйнөсүндөгү конвергенция тууралуу гана 

сөз болбостон, бир эле адам репортажды өз алдынча мыкты даярдаган, аналитикалык 

макалаларды жаза алган жана маалыматтык сюжеттерди монтаждай алган адистер талапка 

ылайык болушкан.  

Жогорудагы сапаттар кээде Батыш журналисттерине караганда постсоветтик 

учурундагы журналисттеринде жогорку деңгээлде болгон. Баса, Рэндал өз китебин 

батыштык, чыгыштык, элитардык же болбосо массалык ж.б.у.с. деген журналистика болбойт 

деген ырастоо менен баштаган [4]. ″Жакшы жана жаман журналистика гана бар″ - деп 

Рэндалдын оюн лондондук ″The Observer″ жумалыгынын редакторунун мурунку орун 

басары бекемдеген.   

Заманбап универсалдуу журналисттерди өндүрүшкө даярдоо обол педагогдордон көз 

каранды болгондуктан, алгач жардамга сынчыл ойлом методдору келери бышык. Сынчыл 

ойлом – бул өзү эмне? Сынчыл ойлом – ойлоонун ыкмасы, келип жаткан маалыматтардан 

күмөнсүрөө. Негизинен бул тууралуу көптөгөн академиялык аныктамаларга көз жүгүртсөк 

болот, бирок биз Дүйнөлүк банктын экспертинин аныктамасына ынанганыбыз абзел: сынчыл 

ойлом альтернативдүү чечимдердин, жыйынтыктардын жана көйгөйлөргө болгон көз 

караштардын күчтүү жана алсыз жактарын аныктоо үчүн логиканы жана ой корутундуларын 

колдонуу болуп саналат [5]. 

Сынчыл ойлом процесси маалыматтар менен иштеп жүргөн адистерге жаңылык 

жаратуу процессин элестетет. Эмне? Кандай? Эмне үчүн? Эмне себептен? Тигил же бул 

окуянын кийинкилиги кандай? деген жаңылык жаратуу процессинин суроолору сынчыл ой 

жүгүрткөн адам үчүн да башкы суроолор болушу керек [6].   

Журналисттик сапаттуу билим берүүгө байланышкан дагы бир нерсе – окутуунун 

эркин колдонулушу. Кандай гана көйгөйлөр жаралбасын, журналисттик билимге ээ болууга 

умтулгандардын саны көбөйүүдө. Дүйнөнүн көптөгөн региондорунда, айрыкча, өнүккөн 

өлкөлөрдө, журналисттик билим берүү менен коммерциялык уюмдар да студенттерди 

коммерциялык максаттар менен даярдоодогу сапатсыздыкка карабастан алектене башташты. 

Журналисттик билим берүүнүн негизги максаты болуп студенттердин гана эмес, 

журналистиканын өзүнүн да мүмкүнчүлүктөрүн кеңейтүү болуп эсептелет. Башкача 

айтканда, журналисттик билим берүүнүн сапаты коомдун жана жарандыктын да 

сапатуулугуна таасирин тийгизүүсү зарыл. Журналистика чөйрөсүндөгү билим 

кесипкөйлөрдү гана эмес, коомду да тарбиялайт. Мына ушул максаттар журналистика 

жаатындагы педагогдордун негизги ролуна журналисттер муунун коомго кызмат кылгандай 

медиаиндустрияга кызмат кылууну киргизет.  

